
Мемлекеттік білім гранттарын тағайындау жөніндегі республикалық комиссия жұмысын аяқтап, грант иегерлерінің тізімі жарияланды. М.Қозыбаев атындағы Солтүстік Қазақстан мемлекеттік университеті 1072 грант иеленді.

Биыл мемлекеттік тапсырыс саны былтырғы жылдарға қарағанда едәуір артып, 53 594-ке жеткені белгілі. Соның нәтижесінде өңіріміздегі бірден-бір университет өткен жылмен салыстырғанда грантты екі еседей көп алып отыр. Биыл СҚМУ-дің қабылдау комиссиясына 1236 талапкер құжат тапсырған болатын.

Үстіміздегі жылы ақпараттық технология, робототехника, нанотехнология сияқты мамандықтарға қосымша – 11 мың грант, одан өзге де еңбек нарығында сұранысқа ие мамандықтарға – 5 мың, магистрлар мен PhD докторларын даярлауға 3 мың грант бөлінді. Нақтылай түссек, еліміз бойынша техникалық мамандықтарға барлығы 24737, педагогика саласына – 9499, ауыл шаруашылығы және ветеринарияға – 2785, медицина үшін 2700, гуманитарлық бағытқа 1450 грант берілген. Ал СҚМУ бойынша ең көп грант педагогикалық мамандықтардың үлесінде, 595 болашақ мұғалім мемлекет қолдауымен білім алатын болады. Ал техникалық мамандықтар бойынша көрсеткіш – 294, ауыл шаруашылығы мамандықтары бойынша – 103 грант. Қалған гранттар жаратылыстану ғылымдары мамандықтарын таңдағандардың еншісінде.

СҚМУ-дің академиялық мәселелер жөніндегі проректоры Ербол Исақаевтың айтуынша, бағы жанбаған талапкерлер облыс бюджетінен бөлінетін гранттарды иелену үшін конкурсқа түсе алады. Ол үшін осы апта соңына дейін өтініш жазуы тиіс. Еске сала кетейік, білім беру, медицина және ауыл шаруашылығы бағыттарына облыс әкімінің 75 гранты бөлініп отыр.

